
OER IT BOEK
It printeboek Klút en Mients ûntdekke eb en floed is in ferhale- 
én weetsjeboek tagelyk. Dat makket it hiel oantreklik foar 
in brede doelgroep. It kleurrike en fleurige boek mei hurd 
kaft is yn it Nederlânsk en Frysk ferskynd. ‘We hoopje foaral 
dat bern it Waad dermei ûntdekke’, seit Tigchelaar. ‘En 
dat se dêr nijsgjirrich nei wurde. Ast dan mei dyn âlden te 
waadrinnen giest, hast al wat kennis. Dat se sjogge: hee, dat 
is in waadwjirmdroltsje. Wy hoopje ús leafde foar de natuer 
troch te jaan oan bern. Sy moatte witte hoe bysûnder oft it 
Waadgebiet is, want wa’t de natuer wurdearret, sil dêr letter 
ek goed foar soargje.’

GEARFETTING
Dit printeboek folget de twa fûgels Klút en Mients (Kluut  
en Kanoet), dy’t op in dei flink skrikke as sy achter de seedyk 
komme en dêr de see net fine kinne. It is it begjin fan in 
syktocht nei it sâlte wetter. De twa waadfûgels freegje 

om help oan ûnder mear in krabbe, in leppelbek en in 
hearremytkreeft. Mar oft dy dêr tiid foar hawwe… Mei dit 
edukative printeboek komme bern op in boartlike wize yn ’e 
kunde mei eb en floed en de bisten dy’t yn de Waadsee libje.

OER DE MAKKERS
Sabine Tigchelaar en Laura Steigenga skreaunen it boek yn 
Hallum, in doarpke ticht by de seedyk, dêr’t sy doe beide 
wennen. Foar de skriuwers en de yllustrator is Klút en 
Mients harren earste boek. 
Sabine wennet al har hiele libben ticht by it waad. Sy learde 
dat it skriuwen fan in ferhaal foaral wurden fuortlitten is. 
‘It wie in hiel soad trochstrepe, trochstrepe en trochstrepe 
ear›t wy ta dit resultaat kamen, mei in ferhaal dat earst 
minstens trije kear sa lang wie.’
Laura komt fan Grinslân. Sy gie as bern al hiel graach  
mei har âlders nei it gebiet achter de seedyk. No is se gids  
en nimt se skoalklassen mei te waadrinnen by eb. 
Underweis fertelt se oan de groep wat der op de slykfjilden 
libbet en omskarrelet. 
Roberta Müller wennet yn Denemarken en is medysk en 
wittenskiplik yllustrator.
Oersetter Hermien van der Meer wurket by útjouwerij Afûk. 

PRATE OER IT BOEK 
It stellen fan de fraach ‘Wêr gong it boek oer?’ is faak  
net sa’n produktive wize om mei learlingen oer in boek  
te praten. Sy witte meast de essinsje net goed te beneamen 
en ferlieze harsels gauris yn details. In goede metoade  
om in berneboek klassikaal te besprekken, is ûntwikkele 
troch de Ingelske berneboekeskriuwer Aidan Chambers.  
Hy beskriuwt dy yn syn boeken Vertel eens en De 

leesomgeving, bondele yn Leespraat, Biblion 2012. De Vertel 
eens-oanpak komt derop del dat de learlingen en learkrêft 
oan ’e hân fan de folgjende basisfragen oer it boek prate,  
as dat út is: 
1.	 Wat fynst moai/goed oan it boek?
2.	 Wat fynst net sa moai/goed oan it boek?
3.	 Wat fynst dreech of ûndúdlik? (Of frjemd; wiene der 

dingen dy’t net kloppen?)
4.	 Wiene der patroanen/ferbannen? (Dingen dy’t hieltyd 

weromkomme yn it boek?) 

Set de antwurden fan de learlingen yn stekwurden yn 
kolommen op it boerd. Binne der linen te lûken fan de 
iene nei de oare kolom? Binne der dingen dy’t faker 
weromkomme? Falt in bepaald tema of ûnderwerp op? 
Learlingen dy’t oefenje om in boek op dy wize te besjen, 
sille letter mear bysûndere dingen opfalle. 

OAN DE SLACH MEI IT BOEK
It boek kin ekstra ta libben komme troch allerhande ferskillende ynfalshoeken en ferwurkingsopdrachten.
De piktogrammen betsjutte:  = groep,  = twatallen,  = yndividueel, 10min  

= tiid dy’t noadich is 
foar de opdracht.

SKRIUWE - Wêr tinksto oan by de see?

Ynstruksje foar de learkrêft
1.	 Praat mei de bern oer de see. Wa hat wolris by see west? Wat hast dêr dien? Hoe fûnst it dêr? Wat 

hast dêr sjoen? Hoe smakket it? Hoe rûkt it dêr? Is it eng? Leaf? Sêft? 

2.	 Skriuw op it digiboerd yn in wurdwolk alderhande wurden en assosjaasjes mei de see op. Besykje 
dat yn it Frysk te dwaan, mei help fan frysker.nl. 

3.	 Dan mei elke learling ien wurd kieze. Dat wurd is de basis foar in tekening dy’t se meitsje sille. 
De learlingen binne frij om ek in wurd of meardere wurden yn de tekening te ferwurkjen. Sa silst 
sjen datst oan ’e ein fan ’e les hiel ferskillende seetekeningen hast. Fan in iisko oant en mei in 
sânkastiel. Fan in lânskip oant en mei in krabbe.

NB - By 4-jierrigen silst flugger klear wêze as by 8-jierrigen.

30
min

http://www.frysker.nl

SKRIUWE - Seegedicht
 
Skriuw in seegedicht! 

1.	 Sammelje seewurden en skriuw se op it digiboerd. 
2.	 Sykje ien of mear rymwurden by de seewurden.
3.	 Skriuw no mei de wurden in seegedicht. 

In gedicht kinst op ferskillende manieren útfiere. 

It ûndersteande gedicht is in saneamd abac-gedicht, omdat de twadde en de fjirde sin opelkoar 
rymje.

Der wie ris in klút
dy rûn troch de see
it makke him bliid
hy is dêr te stee

It ûndersteande gedicht is in saneamd aa-bb-cc-gedicht.

by in seegala
wie in hiel skala 
fan sâlte seebisten
mei kadokisten

de âld ideltût
efteroan de stoet
krige as kado
in toversjampoo
hy hat no as klút
in knalreade snút 

Leeftiidsdifferinsjaasje. 
Meitsje mei 4-jierrigen klassikaal in gedicht. De 8-jierrige learlingen skriuwe it sels of yn twatallen. 
As ferwurking kinne bern in tekening meitsje by it gedicht. Silst sjen dat by deselde wurden hiel 
oare assosjaasjes makke wurde.

Tip. Op de webside frysker.nl/sykje kinst alderhande rymwurden fine! 

NB - By 4-jierrigen silst flugger klear wêze as by 8-jierrigen.

15
min

https://frysker.nl/sykje

